
Uvaženo predsjedništvo, poštovane zastupnice i zastupnici, dragi 
gosti, predstavnici medija, dame i gospodo,

dozvolite mi da na samom početku još jednom izrazim svoju zahvalnost 
predsjedavajućoj  Skupštine  i  njenim  zamjenicima  na  ukazanom  mi 
povjerenju  da  danas  pred  vama,  zastupnicima  Skupštine  i  građanima 
Kantona Sarajevo, iznesem osnovne pravce i strategiju razvoja Kantona 
Sarajevo u narednom mandatnom periodu. 

U potpunosti svjestan datog političkog, ekonomskog i socijalnog stanja u 
Kantonu Sarajeva želim istaći kao strateški cilj reformski kurs na planu 
transformacije  privrede,  unapređenja  vladavine  prava,  ustavnosti  i 
zakonitosti, poštivanju načela socijalne pravde i njenom jačanju, daljnjoj 
reformi obrazovnog sistema u cjelini i nadogradnji sistema zadravstvene 
zaštite.

Uz ova ključna reformska pitanja, ne manje važnim, smatram i pitanja 
daljne izgradnje infrastrukturnih kapaciteta Kantona Sarajevo,  u oblasti 
energetskih  resursa,  zaštite  čovjekove  okoline,  turizma, 
vodosnabdjevanja, saobraćaja u pokretu i mirovanju, stambene izgradnje, 
jačanja bezbjednosti i lične i imovinske sigurnosti građana i javnih dobara. 

Na  samom  početku  smatram  veoma  važnim  za  reći   da  je  Kanton 
Sarajevo,  u protekle četiri,  a naročito u posljednje dvije godine, pratio 
negativan  trend  ukupnog  razvoja  baziran  prije  svega  na  negativnim 
privrednim  tokovima,  kao  što  su  sporo  prestruktuiranje,  nedovoljna 
ulaganja  u  razvojne  resurse,  prije  svega  turizma  i  poljoprivrede,  pad 
budžetskih  prihoda,  velika  kreditna  zaduženja  i  stalni  porast 
nezaposlenosti.

Konstatacije  radi   želim  istaći  samo  neke  pokazatelje  kompleksnostii 
sadašnjeg stanja:
        
- deficit budžeta za 2010. godinu, 
- prenesene obaveza iz 2010. godine,
- dug po osnovu povrata poreza fizičkim i pravnim licima, 
- tužbeni zahtjevi uposlenika javne uprave i  više sindikata (obrazovanja, 
komunalne privrede i dr.) po osnovu kolektivnih ugovora, 
- nezaposlenosti koja se kreće po stopi od 36,5%, što je 68.600 građana, 
- fizički obim industrijske proizvodnje za prvih deset mjeseci 2010. godine 
niži je 1.3% u odnosu na isti period u 2009. godini, 
- trgovinski deficit je blizu 2. milijarde KM, 
i zvoz pokriva samo jednu trećinu uvoza,
-  subvencije  po  raznim  osnovama  u  Kantonu  Sarajevo  korist  preko 
150.000  gradjana,  od  toga  preko  6.000  su  osobe  u  stanju  socijalne 
potrebe.



  

Ova sumorna slika stanja, predstavlja u stvari realnost stanja u Kantonu 
Sarajevo i jeste startna pozicije  Vlade koja će vam danas biti predložena.

Šta su rješenja za prevazilaženje ovog stanja? 

Jasno i odlučno definisati cilj da se u prostoru  strateškog djelovanja pođe 
od mjera sanacije preko mjera stabilizacije do mjera razvoja sa posebnim 
akcentom na razvoj  svih segmenata privrede i prostorne infrastrukture.

To  znači  da  je  prevashodan  zadatak  osigurati  potpuno,  samostalno, 
snažno i slobodno funkcioniranje tržišta, stvaranje   poslovnog ambijenta 
za lakše i efikasnije ulaganje i otvaranje preduzeća, upošljavanje radnika i 
uspješnog poslovanja. 

U  tom  procesu  omogućiti  nove  stvaralačke  inicijative,  prije  svega 
korištenje  postojećih  lokalnih  potencijala,  podsticanje  javno-privatnog 
partnerstva,  davanje  koncesija  u  kreiranju  konkurentskog  i  stabilnog 
okruženja.

STRATEŠKI PRAVCI I REFORMSKE AKTIVNOSTI

ULAGANJE U EKONOMSKI RAZVOJ – PUT IZLSKA IZ KRIZE

U  cilju  što  bržeg  izlaska  iz  ekonomske  krize  i  recesije  i  sprečavanja 
moguće finansijske katastrofe,  izraditi  cjelovitu "Strategiju  ekonomskog 
razvoja za izlazak iz ekonomske krize u Kantonu Sarajevo" kako bi bio 
osiguran skladan i kontinuiran ekonomski razvoj ovog prostora.

Snažna  podrška  otvaranju  kapitalnih  investicija  po  svim  osnovama, 
privatno  poduzetništvo,  javne  investicije,  javno-privatno  partnerstvo, 
smanjenje javne potrošnje, efikasna naplata poreza i doprinosa i naknada 
za  koncesije,  te  efikasne  mjere  u  borbi  protiv  korupcije   u  državnim 
organima i svim javnim službama, predstavljaju realnu osnovu za stabilan 
i dinamičan ekonomski rast.

Ciljevi su:

• značajno povećati broj zaposlenih u Kantonu Sarajevo, prije 
svega, kroz obezbjeđenje uslova za brže investiranje,
• smanjiti vanjskotrgovinski deficit;
• obezbijediti stabilan i razvojni budžet Kantona;
• omogućiti rast plata u privredi i van privrede;
• povećati  učešće Kantona u rastu bruto domaćeg proizvoda 
(BDP-a).



  

U realizaciji ovih ciljeva intenzivno raditi:

• na uređenju novih poslovnih i industrijskih zona 
• na obezbjeđenju finansijskih poticaja 
• na podršci atraktivnim turističkim projektima
• na  poticaju  izvoza  putem  povoljnih  kredita  i  garantnih 
fondova
• na  otvaranju  krupnih  javnih  investicija  i  time  stvaranju 
uslova za otvaranje javnih radova i masovnijeg zapošljavanja
• na konačnom rješenju modela finansijskog poslovanja javnih 
kantonalnih  poduzeća  na  ekonomskoj  i  socijalnoj  osnovi,  uz 
racionalnu organizaciju i smanjenje troškova poslovanja
• na smanjenju administrativnih, proceduralnih ograničenja za 
pokretanje  biznisa  u  funkciji  privlačenja  direktnih  stranih  i 
domaćih investicija.

Posebnu  pažnju  posvetiti  aktivnosti  na  reviziji  privatizacije,  jačanju  i 
efikasnosti poreskih i drugih institucija što u konačnici ima za cilj stvaranje 
uslova  za  eliminisanje  crnog  tržišta  i  utaje  poreza,  povećanje  stepena 
naplate poreza i doprinosa od svih subjekata.

Kao poseban oblik kontrole formirati tijelo za nadzor nad eksploatacijom 
prirodnih  bogatstava  Kantona  (šuma,  voda,  minerala),  u  cilju  pune 
ekonomske valorizacije tog procesa i zaštite obnovljivih resursa.

Na  istom  ili  sličnom  modelu  formirati  tijelo  za  obavljanje  nadzora  i 
praćenja  realizacije  nad  raspisanim  tenderima  javnih  službi,  budžeta  i 
vanbudžetskih fondova.

Smatram da prva godina mandata mora biti godina štednje i stabilizacije, 
potpunog razumijevanja zatečene situacije i pune solidarnosti svih.
 
U slijedeće tri godine mandata osigurati stabilan razvojni budžet, koji će 
omogućiti  krupne  javne  investicije  u  Kantonu,  sa  ciljem  da  se  ostvari 
svestran napredak Sarajeva i podigne životni standard njegovih građana.

Ostvarenje stabilnog budžeta u naredne četiri godine, moguće je postići 
na slijedećim osnovama:

• većem  ulaganju  sredstava  u  razvojne  projekte  cestogradnje, 
izgradnje  i  rekonstrukcije  vodovodne  i  kanalizacione  mreže  i  druge 
projekte koji zapošljavaju veliki broj radnika;



  
• otvaranjem  novih  industrijskih  poslovnih  zona  koje  donose  nova 
radna mjesta;
• osjetnim  poticajima  poduzetništvu  u  otvaranju  malih  i  srednjih 
poduzeća, razvoju obrtništva i razvoju poljoprivrede; 
• većem  ulaganju  u  naučnoistraživački  rad,  uvođenju  novih 
savremenih  tehnologija  u  privredu,  produkciji  snažnih  brendova  – 
proizvoda za domaće i svjetsko tržište;
• podršci atraktivnim turističkim projektima;
• jačanjem institucija nadzora u sprečavanju rada na crno;
• uvođenjem oštrih sankcija zbog neplaćenih poreza i  doprinosa za 
penziono  i  zdravstveno  osiguranje  radnika,  utaja  po  osnovu  novčanih 
obaveza iz koncesionih ugovora, te utaja poreskih obaveza po bilo kojoj 
osnovi sticanja prihoda i imovine;
• otvaranjem najpovoljnijih kreditnih linija za proizvodnju i garantnih 
fondova za izvoznike;
• smanjenjem javne potrošnje po svim osnovama kod svih budžetskih 
korisnika;
• sanacijom javne komunalne privrede, konačnim rješenjem dugova i 
poslovanja  javnih  komunalnih  poduzeća  na  ekonomskim  osnovama  uz 
racionalnu organizaciju i smanjenje troškova poslovanja;
• zaustavljanjem zapošljavanja  i  postepenim prirodnim smanjenjem 
broja zaposlenih u svim javnim službama;
• formiranjem posebnog nadzornog tijela nad javnim tenderima i nad 
javnim radovima radi sprečavanja korupcije kod izbora izvođača i kontrole 
kvaliteta javnih radova;
• osmišljenim i ofanzivnim pristupom evropskim razvojnim fondovima 
koji  podržavaju   investiranja  u  komunalnu  infrastrukturu,  u  ekološke 
projekte, a ne u javnu potrošnju;
• jačanjem ljudskih kapaciteta koji su sposobni da, putem kvalitetnih 
projekata  kod  pristupnih  fondova,  obezbjeđuju  značajna  sredstva  u 
budžetu Kantona.

JAČANJE PRAVNOG SISTEMA

Jačanje pravnog sistema, jednakosti  svih građana pred zakonom, lične, 
imovinske  i  socijalne  sigurnosti,  prava  na  rad  za  svakog  čovjeka,  bez 
obzira na nacionalnu, vjersku i političku pripadnost, znanje i profesionalnu 
orijentaciju,  materijalni  i  društveni  status,  predstavljaju  temeljne 
odrednice i putokaz u borbi za ostvarenjima dostojnim ljudskog roda.

U tom smislu,  organi uprave,  pravosuđa i  policije  predstavljaju važne 
instrumente  za  realizaciju  prava  građana  i  vladavine  prava  u  Kantonu 
Sarajevo, u skladu sa Ustavom i Zakonom i potrebno im je i dalje pružati 
snažnu i neophodnu kadrovsku i materijalno-tehničku podršku.To je jedan 



  
od  osnovnih  preduslova  da  Kanton  Sarajevo  bude  mjesto  ugodnog  i 
sigurnog življenja po ugledu na regije i gradove Evrope

U  kontekstu  gore  navedenog  izuzetno  je  važno  čim  prije  obezbijediti 
uslove za smještaj i preodgoj sve većeg broja maloljetnika-prestupnika. 
 
Dalje,  neophodno  je  nastaviti  sa  praćenjem  zakonske  obaveze  javne, 
transparentne  i  redovne  neovisne  revizije  finansijskog  poslovanja  svih 
budžetskih korisnika, vanbudžetskih fondova, javnih preduzeća, agencija, 
ustanova  i  zavoda,  sa  ciljem  da  se  obezbijedi  zakonitost  u  radu, 
transparentnost u trošenju javnih sredstava i povratak povjerenja građana 
u institucije vlasti i pravnu državu.

S  tim  u  vezi,  beskompromisno  ću  zahtijevati  utvrđivanje  svih  oblika 
zakonske odgovornosti  nosilaca vlasti,  odnosno javnih  funkcija,  u  svim 
slučajevima zloupotrebe javnog položaja.

Namjera mi je da učinimo sve da u Kantonu Sarajevo rad javne uprave, 
podignemo  na  viši  nivo  efikasnosti  i  kvaliteta,  da  se  smanje 
administrativne, često birokratske procedure, ukinu nepotrebne takse, i 
eliminiraju zahtjevi koji nisu bitni za rješavanje predmeta.

Također, cijenim potrebnim, da je neophodno u narednom vremenskom 
periodu, pokrenuti inicijativu na redizajniranju Vlade, te da se jedan broj 
ministarstava transformira i  u svom djelovanju dobije i druge sadržaje, 
kao  npr.  da  Ministarstvo  pravde  bude  ujedno  i  uprave  i  lokalne 
samouprave,  Ministarstvo privrede ujedno i  razvoja,  Ministarstvo nauke 
kao  eventualno  posebno  ministarstvo,  Ministarstvo  poljoprivrede 
vodoprivrede i šumarstva, i sl.  

U sklopu naprijed navedenog smatram da je takodjer neophodno ići ka 
osnivanju  Agencije  za  državnu  službu  Kantona  Sarajevo,  iz  postojećih 
kadrovskih  resursa,  s  ciljem  da  stvorimo  institucionalne  i  pravne 
pretpostavke  za  prijem  državnih  službenika,  podizanje  kvaliteta  i 
efikasnosti  rada,  s  jedne  strane,  te  jasno  utvrdjenih  prava  i  obaveza 
jačanja odgovornosti državnih službenika, s druge strane. To, prije svega, 
podrazumijeva politički koncenzus partnera u vlasti u Kantonu Sarajevo. 

Tokom cijelog mandata osigurati  redovan dijalog sa sindikatima o svim 
pitanjima koja se odnose i utiču na materijalni i socijalni položaj radnika.

ZA EVROPSKI STANDARD URBANOG ŽIVLJENJA

U cilju iznalaženja najboljih odgovora na posljedice procesa urbanizacije, 
koji  u  dugom  periodu  ima  u  velikoj  mjeri  nekontroliran,  stihijski  i 
bespravan karakter,  potrebno je  uraditi  "Analizu provođenja prostorno-



  
planskih dokumenata na području Kantona Sarajevo s posebnim osvrtom 
na  prostorne,  ekonomske,  socijalne,  ekološke,  komunalne  i  druge 
posljedice i njihov odraz na održivi razvoj ovog Kantona". 

U skladu s tim, pristupit će se potrebnim izmjenama prostornih planova, 
dinamičnom programu rješavanja glavnih problema koji  onemogućavaju 
neophodan kvalitet urbanog stanovanja i življenja na svakom lokalitetu, s 
jedne strane, te osiguranja vitalnih komunalnih i drugih razvojnih funkcija 
Kantona,  s  druge  strane.  To  zahtijeva  efikasne  mjere  na  konačnom 
zaustavljanju  višedecenijske  bespravne gradnje  i  uzurpacije  kvalitetnog 
građevinskog zemljišta.

U oblasti  stanovanja,  rad kantonalnih organa i  drugih javnih institucija 
usmjerit će se na:

• završetak obnove stambenog fonda uništenog u vremenu agresije; 
• obnovu oštećenih zajedničkih dijelova stambenih zgrada (krovova, 
liftova i dr.) koji ugrožavaju funkciju stanovanja građana;
• osiguranje lokacija za tržišnu izgradnju;
• osiguranje lokacija i budžetskih sredstava za izgradnju stanova za 
boračku populaciju;
• osiguranje  povoljnih  kreditnih  sredstava  za  podršku  izgradnji 
stanova za mlade;
• osiguranje lokacija i budžetskih sredstava za socijalnu stanogradnju;
• osiguranje  budžetskih  sredstava  za  obnovu  kuća  povratnika  u 
Kantonu Sarajevo;
• racionalizaciju  organizacije  različitih  stambenih  fondova,  njihovu 
transformaciju i integraciju u jednu ustanovu;
• izmjenu zakona i uvođenje reda u održavanju zajedničkih dijelova u 
objektima kolektivnog stanovanja.

Nadam se  da  će  i  ova  Skupština  imati  sluha  na  prijedlog  zakonskog 
rješenja na donošenju Zakona o zakupu stanova u državnoj svojini, koji 
mi je namjera predložiti, imajući prije svega u vidu socijalnu dimenziju 
stanovanja.

U saradnji sa općinama i Gradom Sarajevom, Kanton treba da nastavi  rad 
na  realizaciji  različitih  komunalnih,  ekoloških  i  drugih  projekata,  koji 
podižu standard življenja i stanovanja građana.

Zaštita  životne  sredine  sve  više  predstavlja  glavno  pitanje  urbanog 
prostora. Na tom planu, pored ostalog, potrebno je nastaviti započete i 
otvoriti nove projekte, kao što su:

• cjelovita zaštita svih izvorišta pitke vode i širih vodozaštitnih zona;



  
• izgradnja prečistača otpadnih voda u Butilama;
• revitalizacija rijeke Miljacke i bazena Bembaše;
• reguliranje otvorenih kanalizacionih tokova uz sve sarajevske rijeke;
• izgradnja  vodozaštitnih  zidova  na  obalama  rijeka  u  Sarajevskom 
polju;
• otvaranje  investicionog  ciklusa  na  rekonstrukciji  i  izgradnji 
vodovodne  i  kanalizacione  mreže  koji  po  obimu imaju  karakter  javnih 
radova, s posebnim akcentom na značajno smanjenje gubitaka pitke vode 
u  vodovodnoj  mreži,  zamjena  azbestnih  cijevi  ekološki  prihvatljivim 
materijalima.

Imperativ je da glavni grad države Bosne i Hercegovine mora biti čist ii 
uredan grad. S tim u vezi, putem javnih komunalnih poduzeća raditi na:

• daljnjem uređenju i  modernizaciji  gradske deponije otpada novim 
tehnologijama;
• izgradnji  savremene  spalionice  smeća  uz  prikupljanja  otpada  uz 
najviši stepen reciklaže;
• efikasnim mjerama i strogim sankcijama za krivce u stvaranju divljih 
deponija;
• obnovi tehničkih sredstava za održavanje čistoće ulica i trgova;
• revitalizaciji urbanog zelenila;
• očuvanju zaštićenih prirodnih cjelina;
• zakonitoj  i  ograničenoj  sječi  šuma  i  mjerama  cjelovite  obnove  i 
zaštite šumskog blaga;
• dosljednoj primjeni evropskih ekoloških standarda i međunarodnih 
konvencija o zaštiti okoliša, posebno kod izgradnje industrijskih objekata, 
energetskih kapaciteta, benzinskih pumpi i dr.
• podizanju ekološke svijesti i kulture življenja i zaštiti životne okoline 
kao prirodnog naslijeđa kroz školske programe, TV i internet;
• humanom rješavanju problema pasa lutalica.

NOVA RJEŠENJA ZA PROBLEME U SAOBRAĆAJU 

Dugogodišnji  neriješeni  problemi  u  saobraćaju  motornim  vozilima  u 
starom gradskom jezgru, potrebe sve brojnijeg stanovništva u općinama 
na širem prostoru Kantona, u uvjetima sve većeg broja motornih vozila, 
cca.  130.000,  traži  što  hitniji  odgovor  na  zahtjeve  građana  za 
poboljšanjem stanja u ovoj oblasti.

Stoga je, u okviru nadležnosti i odgovornosti, potrebno pokrenuti velike 
javne investicije na rješavanju saobraćajnih problema, kao što su:

• nastavak izgradnje sjeverne longitudinale;
• izgradnja južne longitudinale;



  
• izgradnja prve transverzale 
• izgradnja  ceste  Grbavica  –  Tehnička  škola  –  Bare  –  Vogošća; 
izgradnja modernih kružnih saobraćajnica na ulazu i izlazu iz Sarajeva;
• obezbjedjenje  povoljnijih  uslova za prevoz  građana na olimpijske 
planine Igman, Bjelašnicu i Trebević.

Moje  stanovište  je  da  konačno  treba  pokrenuti  izgradnju  žičara  na 
potezima  Vijećnica  –  Trebević  i  Hrasnica  –  Igman,  kao  atraktivnim 
projektima u razvoju turizma, prvenstveno na privatnom poduzetništvu, 
eventualno na javno-privatnom partnerstvu ili koncesionim ugovorima.

Planirati  značajna ulaganja na nastavku saniranja tramvajske pruge od 
Baščaršije pa dalje,  pristupiti temeljitoj obnovi glavnih padinskih i rubnih 
saobraćajnica  gdje  se  odvija  javni  saobraćaj,  te  svih  cesta  koje  su 
uništene teškim vozilima korisnika prirodnih bogatstava.

Ostajemo pri obavezi stvaranja pretpostavki i na savremenim tehničkim i 
ekološkim osnovama uvođenja  novih  vozila javnog saobraćaja u cilju 
podizanja kvaliteta usluga za građane.

Konačno treba, po uzoru na evropske metropole, utvrditi limit potrebnih 
taksi  vozila,  a  putem  oslobađanja  određenih  taksi  podržati  uspješnu 
funkciju taksi vozača koji su prepoznatljivi znak Sarajeva.

Ozbiljni problemi saobraćaja u mirovanju upućuju na obavezu izgradnje 
više javnih garaža u blizini glavnih zona pješačkog saobraćaja, čime će se, 
istovremeno, ubrzati kretanja motornih vozila, osigurati veća bezbjednost 
pješaka i podići kvalitet turističke ponude.

JEDNAKA PRAVA GRAĐANA NA ZDRAVSTVENU ZAŠTITU

U  oblasti  zdravstva  reformskom politikom istaći  odlučnost  da  se,  na 
principima solidarnosti i socijalne pravde, obezbijede osnovna zdravstvena 
prava i  jednakost u korištenju zdravstvene zaštite svakom čovjeku bez 
obzira gdje se nalazi u trenutku kada traži zdravstvenu uslugu.

U  uvjetima  društveno-ekonomske  krize  koja  ugrožava  elementarnu 
egzistenciju velikog broja radnika i njihovih porodica, posebno onih koji ne 
primaju plaće i kojima se ne uplaćuje doprinos za zdravstveno i penziono 
osiguranje,  garantirati   da će svi  građani  Kantona imati  osnovni  paket 
prava na zdravstvenu zaštitu, te da svaki građanin do navršene 18 godine 
ima  pravo  na  puno  zdravstveno  osiguranje  i  bez  plaćenih  doprinosa 
osiguranika.

Istrajati  na  potpunoj  realizaciji  stava  da  svi  građani  imaju  pravo  da 
promijene i da biraju svog ljekara opće prakse, ne samo u domu zdravlja 



  
po mjestu stanovanja, već da biraju dom zdravlja i ljekara opće prakse u 
bilo kojoj općini na području Kantona.

Raditi  na proširenju i  poboljšanju usluga koje se pružaju pacijentima u 
sklopu  programa  porodične  medicine  po  svjetskim  medicinskim 
standardima, što će doprinijeti boljoj prevenciji zdravlja građana, bržoj i 
kvalitetnijoj zaštiti pacijenata, te smanjenju troškova pri daljem liječenju, 
posebno bolničkom.

Sagledati mogućnosti proširenja esencijalne liste lijekova koji se propisuju 
i  izdaju  na  teret  sredstava  obaveznog  zdravstvenog  osiguranja,  kao  i 
lijekova  u  bolničkoj  zdravstvenoj  zaštiti,  s  pravom  građana  da  sami 
izaberu lijek iz otvorene generičke skupine od bilo kojeg proizvođača koji 
plasira te lijekove u farmaceutskim kućama, javnim i privatnim apotekama 
na području Kantona.

Smatrajući nehumanim i nemoralnim da svaki građanin, svaki radnik  i 
njegova  porodica  nemaju  pravo  na  liječenje  i  na  zdravlje,  ne  sporećii 
razvoj  privatnih  zdravstvenih  usluga,  snažno  podržavati  razvoj  javnog 
zdravstva imajući u vidu da siromašni građani bez podrške Kantona neće 
ostvariti pravo na liječenje, zdravlje, odnosno pravo na život.

Svestrano podržati projekte i aktivnosti na završetku izgradnje Kliničkog 
centra  Univerziteta  u  Sarajevu  kako  bi  napokon  ova  izuzetno  važna 
ustanova mogla na visokom nivou ostvarivati vitalne funkcije od interesa 
za zdravlje građana Kantona  Sarajevo i okruženja uz rast ekonomskih 
efekata u radu i poslovanju ove zdravstvene kuće.

Završetak potpune informatizacije zdravstva u Kantona Sarajevo.

ULAGANJE U OBRAZOVANJE – ZA SIGURNIJI I BOLJI ŽIVOT

U procesu obrazovanja;

• osigurati  jednakost  djece  u  javnim predškolskim ustanovama,  sa 
svim dječjim pravima, polazeći od bogate tradicije Sarajeva kao primjera 
suživota različitih nacija, vjera i kultura;
• snažno podržati znanje i kreativnost djece u osnovnim školama, uz 
obezbjeđenje istih prava na vjeronauku, uz uvođenje predmeta "Kultura 
religija"
• usmjeravati  učenike u srednjim školama ka visokim školama koje 
odgovaraju njihovoj nadarenosti i iskazanom znanju različitih predmeta;
• snažnije  materijalno  podržavati  angažman  i  projekte  učenika 
osnovnih i srednjih škola u vannastavnim aktivnostima, posebno s aspekta 



  
građenja solidarnosti, osjećaja zajedništva i odgovornosti za sadašnjost i 
budućnost svoga grada i svoje zemlje;
• više  ulagati  u  sve  škole  za  obrazovanje  djece  sa  posebnim 
potrebama;
• osigurati  sistemsko  izučavanje  stranih  jezika  i  upotrebe 
informacionih tehnologija;
• kreirati potpuno nove, moderne nastavne planove i programe;
• stvoriti  obavezu  stalnog  profesionalnog  razvoja  nastavnog  i 
upravljačkog kadra u obrazovnim ustanovama;
• obezbijediti  besplatan  školski  prevoz  za  učenice  i  učenike  iz 
udaljenih dijelova Kantona;
• sve škole i fakultete učiniti pristupačnim za osobe sa invaliditetom;
• nastaviti  cjelovitu  reformu   dosljednjeg  ostvarivanja  obaveza  i 
odgovornosti u  visokom obrazovanju na osnovama Bolonjskog procesa.
• uskladiti nomenklaturu zanimanja i zvanja sa Bolonjskim procesom 
obrazovanja. 

Otvoriti  nove demokratske procese, od osnovnih škola (gdje će roditelji 
birati direktore škola), do visokog obrazovanja (gdje će se osigurati najviši 
stepen integracije i autonomije Univerziteta).

Polazeći od sadašnjeg stanja na tržištu rada i vizije zahtjeva tržišta rada 
za  potrebnim  kadrovima,  učiniti  obrazovanje  učenika  i  studenata 
konkurentnim,  uskladiti  planiranje  obrazovanja  sa  potrebama 
zapošljavanja, riješiti problem priznavanja diploma, cijeli obrazovni sistem 
uskladiti  sa  evropskim  načelima,  ciljevima  i  vrijednostima  u  oblasti 
obrazovanja.

U skladu sa mogućnostima osigurati  veća sredstva za savremena učila, 
opremu i informacijske tehnologije za sve nivoe školovanja.

Takodjer, nastojati obezbjediti veći broj stipendija za darovite učenike i 
studente,  kao  i  druge vrste  motivacije  mladih  ljudi  u  procesu  sticanja 
novih znanja

Znajući  da  naučna  dostignuća  sigurno  vode  napretku  svake  zajednice, 
izdvajati mnogo veća sredstva za intenzivan naučnoistraživački rad koji će 
donijeti  nova  saznanja,  nove  proizvode  od  ekonomskog  i  ukupnog 
društvenog značaja za razvoj Sarajeva, te osigurati realnu poziciju našeg 
Kantona  i  naše  zemlje  u  sferi  ekonomije,  tehničkih  dostignuća  i 
informacijskih tehnologija.

SARAJEVO – KULTURNI CENTAR BiH I REGIJE



  
Polazeći od načela da dostignuti nivo kulture vjerno svjedoči o stepenu 
razvoja  društva i  države,  u ovoj  oblasti  aktivnosti  usmjeriti  u  nekoliko 
glavnih pravaca:

• očuvanje  i  razvoj  postojećih  javnih  ustanova  kulture  koje  imaju 
dugu tradiciju i  afirmativne rezultate u svojoj  kulturnoj  misiji,  kako na 
domaćoj  tako  i  međunarodnoj  sceni;  neophodnu  obnovu  objekata  i 
opreme,  kadrovsko  konsolidiranje  umjetničkih  sastava  nekih  ustanova 
koje  su  trenutno  u  krizi  s  tog  aspekta,  te  kontinuirano  približavanje 
projekata  kuća  kulture  građanima,  posebno  mladoj  generaciji  u  svim 
općinama na području Kantona
• podršku  kulturnim manifestacijama međunarodnog karaktera  koje 
podižu ugled Sarajeva i  u regiji  i  u  evropskim razmjerama (pozorišne, 
filmske, muzičke, književne i likovne);
• očuvanje  amaterskog  kulturno-umjetničkog  stvaralaštva  koje 
istinski promovira bogatstvo kulturnog naslijeđa Sarajeva stvarano kroz 
stoljeća, s posebnim akcentom na što većem učešću mladih ljudi u radu 
kulturno-umjetničkih  društava  i  drugih  subjekata  civilnog  društva  koji 
učestvuju u kreiranju kulturnog života u Sarajevu, te njihovom doprinosu 
daljnjoj izgradnji multikulturnog društva;
• obnovu,  zaštitu  i  valorizaciju  kulturno-historijskih  dobara,  zaštitu 
visokih vrijednosti vjerskih i drugih nacionalnih spomenika, ali i  ostalog 
naslijeđa materijalne  kulture u okviru  muzejskih  ustanova,  koje,  pored 
temeljnog  značaja  u  očuvanju  kulturnog  naslijeđa,  mogu  presudno 
doprinositi kvaliteti naše turističke ponude;
• u okviru projekata vrhunskog kulturnog stvaralaštva, posebno će se 
valorizirati  vrhunski  rezultati  svakog pojedinca na evropskoj  i  svjetskoj 
kulturnoj pozornici;
• na  edukativnom  planu,  podržavati  projekte  osnovnih  i  srednjih 
škola, kao i visokih škola koje rade u misiji kulture, koje prezentiraju naše 
kulturno  bogatstvo,  savremena  dostignuća  naših  stvaralaca  iz  svijeta 
kulture i umjetnosti, te otvaraju prostor lične kreacije učenika i studenata 
u ovoj oblasti;
• u skladu sa mogućnostima osigurati značajna novčana sredstva iz 
budžeta  i  drugih  izvora  za  projekte  promocije  kulturnih  dostignuća 
Sarajeva na pozornicama evropskih kulturnih sjedišta.

SPORTOM ZA ZDRAV ŽIVOT

Kao dio cjeline uz kulturu sport je dominantno imao važnu ulogu.
U  svijetu  nasilja,  i  svakog  drugog  društvenog  zla,  kojih  nažalost  nije 
pošteđena  ni  naša  sredina,  sportska  aktivnost  građana  predstavlja 
pozitivan izlaz i doprinos ličnom zdravlju i uspješnom razvoju društva.

Za daljnji  razvoj  ove oblasti,  a u skladu sa finansijskim mogućnostima 
potrebno je osigurati:



  

• kvalitetne  uvjete  za  razvoj  masovnog  sporta  za  sve  kategorije 
stanovništva;
• organiziran sistemski  tjelesni  odgoj  koji  obuhvata sve populacije 
mladih ljudi u predškolskim i školskim ustanovama;
• materijalne  i  druge  osnove  za  ostvarenje  vrhunskih  sportskih 
rezultata,  stipendije  i  druge  oblike  materijalne  podrške  vrhunskim 
sportašima, uz posebno vrednovanje sportskih rezultata na međunarodnoj 
sportskoj sceni;
• izgradnju velikog broja sportskih ploha, travnatih terena  i objekata 
kao uvjeta za razvoj masovnog i vrhunskog sporta; 
• kvalitetno  riješiti  status  kulturno-sportskih  centara,  sportskih 
dvorana i drugih sportskih objekata, njihovu osnovnu funkciju u razvoju 
sporta i finansijsku samoodrživost, uz smanjenje režijskih troškova;
• značajniju podršku sportskim aktivnostima osoba sa invaliditetom;
• organizaciju domaćih i velikih međunarodnih sportskih takmičenja; 
• sistematsku zdravstvenu zaštitu sportista; 
• podršku razvoju ustanova za školovanje sportskih stručnjaka.

Radi uspješne realizacije ovih ciljeva, a po uzoru na okruženja u regiji i 
šire svjetske standarde, završiti  izmjene i  dopune Zakona o sportu, sa 
posebnim  osvrtom  na  stvaranje  zakonskih  uslova  za  provodjenje 
privatizacije sportskih kolektiva i materijalnih dobara.

Također,  u  skladu  sa  finansijskim mogućnostima,  raditi  na  iznalaženju 
rješenja obnove zgrade Muzeja Zimskih olimpijskih igara, kao sjećanja na 
najveći sportski događaj u povijesti našeg grada i naše države.

SOCIJALNA SIGURNOST ZA SVE GRAĐANE

U skladu  sa  Evropskom socijalnom poveljom,  Evropskim protokolom o 
ekonomskim,  socijalnim  i  kulturnim  pravima  i  drugim  važnim 
dokumentima  iz  socijalne  oblasti,  raditi  na   unapređenju  zakonskih 
rješenja, Zakona o socijalnoj zaštiti, Zakona o osobama sa invaliditetom, 
Zakona o civilnim žrtvama rata, Zakona o zaštiti porodica sa djecom, koji 
će se pozitivno odraziti  na položaj svih socijalnih kategorija u Kantonu 
Sarajevo.

Navedenim  zakonskim  rješenjima  utvrditi   socijalni  minimum  kao 
neophodan novčani iznos potreban  za preživljavanje, koji je država dužna 
osigurati svima koji to nisu sposobni obezbijediti svojim radom.

Takođ er,donijeti  zakonska rješenja koja će na jedinstven način riješitii 
probleme osoba sa invaliditetom, bez obzira na porijeklo invaliditeta, što 



  
izmedju  ostalog  podrazumijeva  stvaranje  pretpostavki  za  njihovo  brže 
integriranje u društvo i ukidanje svih diskriminatorskih prepreka.

Sve  osobe  sa  invaliditetom  moraju  imati  osnovni  paket  zdravstvene 
zaštite,  kao  i  poseban  tretman  za  porodice  u  kojima  živi  osoba  sa 
invaliditetom.

Utvrditi  kategorizaciju  osoba  sa  invaliditetom  koju  priznaje  Svjetska 
zdravstvena  organizacija,  što  podrazumijeva  da  kategorizacija  i 
utvrđivanja obima prava osoba sa invaliditetom treba da uvažava njihove 
individualne potrebe i specifičnosti.

Uvjeren sam da borci za odbranu države Bosne i Hercegovine ne smiju i 
neće biti socijalni slučajevi. Potrebno je nastaviti izgradnju sistema zaštite 
porodica šehida i poginulih boraca, ratnih vojnih invalida i demobilisanih 
boraca  kroz  Zakona  o  dopunskim  pravima  boraca  i  time  neprekidno 
potvrđivati puno poštovanje prema njihovom životu, doprinosu i žrtvi za 
svoju zemlju i istinsko uvažavanje njihovog ljudskog dostojanstva. 

Naglašavam  odlučnost  da  nastavimo  izgrađivati  Kanton  Sarajevo  kao 
modernu europsku metropolu kroz društvo regija Vijeća Evrope u Briselu, 
spremni  da  ispunjavamo  pravne,  ekonomske,  obrazovne,  kulturološke, 
tehnolške i ekološke standarde regija Evrope i tako obezbijedimo pristup i 
relevantnu  ulogu  za  raspodjelu  sredstava  za  razvoj  iz  regionalnih 
europskih fondova. 

Na tom putu pored ostalog, stvaraćemo kvalitetne saobraćajne i  druge 
važne  infrastrukturne  uslove  kako  bi  radno  aktivno  i  obrazovano 
stanovništvo iz  okruženja  našeg Kantona radilo  u Kantonu Sarajevo,  a 
stanovalo u gradovima izvan Kantona Sarajevo. 

Također,  trebamo biti  odlučni  da  nakon više  godina  odgađanja,  već  u 
prvoj godini mandata ove Vlade i Skupštine, napokon, donesemo Zakon o 
lokalnoj  samoupravi  i  Zakon  o  pripadnosti  prihoda  i  dosljedno  kao 
zagovornici pravne države i vladavine prava, provedemo odluke Ustavnog 
suda Federacije BiH i prenesemo određene nadležnosti i prihode na Grad 
Sarajevo i općine kao jedinice lokalne samouprave u Kantonu Sarajevo.

Dame i gospodo,

Na  kraju  ovog  ekspozea  i  izrečenih  smjernica  reformskih  pravaca 
djelovanja, realizacija istih u najvećoj mjeri ovisi od  Vlade Kantona,  ali u 
njihovoj  implementaciji  moraju  učestvovati  svi  segmenti  društva  u 



  
atmosferi povjerenja i partnerstva,  a sve u cilju stvaranja boljih životnih 
uslova  za građane Kantona Sarajevo.

Za ostvarenje navedenih reformskih i strateških pravaca rečenih u ovom 
izlaganju neophodan je ne samo politički koncenzus parlamentarne većine 
nego  i  dobra  volja  i  maksimum zalaganja  i  rada  i  svih  članova  Vlade 
Kantona Sarajevo kao jedinstvenog organa na čijem čelu predsjednik te 
Vlade  jeste  samo  prvi  među  jednakima,  dakako  najodgovorniji,  a 
zakonska  obaveza  mu  je  da  obezbijedi  potpuno  jedinstvo  njenog 
djelovanja.

Želja mi je da vjerujem da u radu i djelovanju ove Vlade i rješavanju svih 
pitanja kojima ćemo se baviti nećemo biti bez podrške i ove Skupštine, 
kako  pozicije  tako  i  opozicije,  od  koje  posebno  očekujem  da  bude 
konstruktivna i dobronamjerna.

Želim izraziti nadu da će Vlada Kantona Sarajevo kroz transparentan rad 
imati  istinske  partnere  u  građanima,  sindikatima,  NVO  i  medijima  u 
promociji  i  valorizaciji  ideja  i  projekata  čija  realizacija  vodi  razvoju   i 
napretku naše zajednice

Zahvaljujem za vašu pozornost i pažnju.

A  sada  mi  dozvolite,  gospođo  predsjedavajuća  da  u  kratkim  crtama 
predstavim ministrice i ministre Vlade Kantona Saraejvo.

Ministarstvo pravde i uprave
Ministrica, Mr. DIJANA TABORI, Mr.nauka u oblasti upravljanja državom i 
humanitarnim  poslovima,  inače  dipl.pravnica,rođena  1981.  godine  u 
Sarajevu,  savjetnica  za  pravna  pitanja  u  Predsjedništvu  BiH-Ured 
hrvatskog člana Predsjedništva

Ministarstvo prostornog uredjenja i zaštite okoliša
Ministar, ABID JUSIĆ, dipl.pravnik, rodjen 1949. godine, ministar u Vladi 
KS u predhodnom mandatu. 

Ministarstvo stanbenih poslova
Ministar,  ČEDOMIR LUKIĆ,  dipl.  Ing.  Arhitekture,  rodjen  1956.  godine, 
ministar u Vladi KS u predhodnom mandatu.

Ministarstvo saobraćaja
Ministar, Mr.HARIS LULIĆ, magistar tehničkih nauka,  dipl.ing.mašinstva, 
rodjen 1968. godine, viši asistent na Mašinskom fakultetu u Sarajevu.

Ministarstvo unutrašnjih poslova



  
Ministar,  Dr.MUHAMED BUDIMLIĆ,  doktor  kriminalističkih  nauka,  rodjen 
1972.  godine  u  Sarajevu,  docent  na  Fakultetu  za  kriminalistiku  u 
Sarajevu.

Ministarstvo privrede
Ministar,  Dr.RUSMIR SENDIĆ, doktor  ekonomskih nauka, rodjen 1955, 
godine, docent na Ekonomskom fakultetu u Sarajevu.

Ministarstvo finansija
Ministar,  MUHAMED KOZADRA,  dipl.  Ekonomista,  rodjen  1957.  godine, 
ministar u Vladi KS u predhodnom mandatu.

Ministarstvo zdravstva
Ministar,prim. dr.ZLATKO VUKOVIĆ,specijalista ORL, rodjen 1949. godine 
u Mostaru, hirurg na klinici za ORL KCUS.

Ministarstvo obrazovanja i nauke
Ministar,  Dr.  EMIR  SULJAGIĆ,  doktor  filozofskih  nauka,  rodjen  1976. 
godine, savjetnik u kabinetu gradonačelnika Grada Sarajeva.

Ministarstvo kulture i sporta
Ministar, IVICA ŠARIĆ, akademski muzičar-profesor, rodjen 1952. godine 
u Kraljevoj Sutjesci, u mandatnom periodu 2006-2010 dopredsjedavajući 
Skupštine Kantona Sarajevo.

Ministarstvo za rad, socijalnu politiku, raseljena lica i izbjeglice
Ministrica,  VELIDA  MEMIĆ,  dipl.  pravnica,  rodjena  1957.  godine,šef 
stručne službe općinskog vijeća i općinskog načelnika općine Ilidža.

Ministarstvo za boračka pitanja
Ministar,  Dr.  NEDŽAD AJNADŽIĆ,  doktor  političkih nauka,  rodjen 1961. 
godine u Rogatici, generalni direktor JP "ZOI 84".   

